Тема:
Максат:

Үткәрү формасы: 
Җиһазлау:
Хәзерлек этаплары:

Әдәп төбе - матур гадәт.
1 Укучыларны өлкәннәрне һәм бер-берсен ихтирам итәргә, олыларның тәкъдим-киңәшләрен тыңлый белергә өйрәтү.
2. Начар гадәтләргә тискәре мөнәсәбәт булдыру.
3. Халык авыз иҗатына мәхәббәт тәрбияләү.
Класс сәгате.
1. Плакатлар
2. Магнитофон язмасы (А.Галимов башкаруында "Яраланган йөрәк" җыры).
3. Карточкалар.
4. Шарлар.
5. Телдән журнал - "Әдәп төбе – матур гадәт".
6.
һәр таҗына әдәпле кешегә хас сыйфатлар язылган чәчәк рәсеме.
1.
Әдәп-әхлак темасына караган мәкальләр туплау; җырлар, шигырьләр өйрәнү.
2. Класс сәгатен ничегрәк үткәрү турыңда фикер алышу.
3. Бу дәрескә укучыларның әти-әниләрен чакыру.
План
1 Сыйныф җитәкчесенең кереш сүзе.
2. Журналның һәр сәхифәсендәге мәкаль һәм әйтемнәр аша фикер алышу.
2. Әти - әниләр өчен концерт кую.
3. Әти - әниләр белән уен.
4. Укытучылар, әти - әниләр белән бергәләп чәй эчү.
Тәрбия дәресенең барышы
Сыйныф җитәкчесе: Укучылар, без бүгенге тәрбия дәресендә сезнең белән әдәплелек турында сөйләшербез, әдәпле кешене бизи торган төп сыйфатларны билгеләрбез, гомумән, яхшыны яманнан аерырга өйрәнербез. Начар гадәтләрне үзебездә булдырмаска өйрәтер бу дәрес.
Ә хәзер дәрес темасына күз салыгыз әле. "Әдәп төбе - матур гадәт" дигәнне сез ничек аңлыйсыз?
Укучылар: Матур гадәтләргә ия булучы кеше әдәпле, тәрбияле була. Димәк, әдәп төбендә матур гадәт ята.
Сыйныф җитәкчесе: Бик дөрес. Әдәпле кеше дип без нинди кешеләрне атыйбыз?
Укучылар: Өлкәннәргә хөрмәт белән караучы, кечкенәләрне рәнҗетмәүче, тәрбияле, әти - әни сүзен тыңлаучы, гайбәт сөйләмәүче кешеләрне.
Сыйныф җитәкчесе: Әйе. Димәк, бары тик матур гадәтләргә ия булган кешене генә без әдәпле кеше дибез икән.
Укучылар, ә сез нинди журналлар алдырасыз? Аларны укып барасызмы?
Укучылар: Әйе. "Ялкын" журналын бик яратып укыйбыз.
Сыйныф җитәкчесе: Яхшы. Ә менә бүген без үзебез дә телдән журнал чыгарырбыз. Без аның исеме белән таныштык инде. Журнал "Әдәп төбе - матур гадәт" дип атала.
Журналыбызның һәр сәхифәсенә халкыбызның мәкаль һәм әйтемнәре язылган. Шулар эчтәлеге аша фикер алышып, әдәпле булу серләренә төшенербез.
Журналыбызның беренче сәхифәсе "Кеше холкын күзәт, үзеңнекен төзәт" дип атала. Бу мәкальне аңлау өчен, Ш.Галиевнең "Ике төрле Тәүфыйк" шигырен тыңлыйк.
(шигырь тыңлана)
Сөйләнгән шигырьдә Тәүфыйк нинди яхшы гадәтләрне үтәүче буларак сурәтләнгән?
Укучылар: Гаеп эшләсә, ул гафу үтенә; тәртип бозмый, дәресне игътибар белән тыңлап утыра, тылсымлы сүзләрне куллана белә.
Сыйныф җитәкчесе: Нинди яман гадәтләре бар?
Укучылар: Күп эшләрне әйтмичә эшләргә ярата, сыйныфташларын чеметә, телен күрсәтә.
Сыйныф җитәкчесе: Андый кешеләрне без ничек атыйбыз?
Укучылар: Астыртын дип, чөнки ул кеше алдында әйбәт булып күренергә тырыша, ә кеше күрмәгәндә нәрсә эшләсәм дә ярый дип уйлый.
Сыйныф җитәкчесе: Тәүфыйк шикелле булырга ярыймы?
Укучылар: Юк.
Сыйныф җитәкчесе: Әйе, кайчан да булса кыек эшнең бер чите чишелә аның. Шуңа күрә халкыбыз “Кара эшне караңгыда эшләсәң дә яктыга чыгар”, - ди.
Журналыбызның икенче сәхифәсе "Матурлык күлмәк белән сәдәфгә түгел, оят белән әдәптә" дип атала.
Тылсымчы безнең тактага чәчәк ясап киткән. Шушы чәчәкнең бер генә таҗын алсак та, аның матурлыгы югала.
Таҗдагы сүзләрне укыйк та уйлыйк. Шушы сыйфатларның берсен генә югалтса да, кешене чын матур кеше дип атый алмас идек.
(укучылар таҗдагы сцзлөрне укыйлар)
Хәзер XIX йөз шагыйре Акмулланың "Синең биш асылың" дигән шигырен тыңлап китик.
(шигырь тыңлана)
Чынлап та, кешедәге бу күркәм сыйфатларга элек-электән үк зур әһәмият биргәннәр, чөнки намусын югалткан, күңеле бозык кешене без әдәпле дип әйтә алмыйбыз.
Инде журналыбызның өченче битен ачыйк. Бу сәхифә “Өеңә кереп, ашыңны ашый, читкә чыгып башыңны ашый” дип атала.
Укучылар, хәзер мин сезгә “Гайбәт әйбәт түгел!” дигән хикәя укыйм. Игътибар белән тыңлап утырыгыз.
(хикәя укыла)
Ни өчен ике Лилия Мөслимә турында начар сүзләр сөйлиләр?
Укучылар: Көнләшүдән. Мөслимәнең мәсьәләне дөрес чишүенә аларның ачулары килә, ничек тә бу кызны начар итеп күрсәтергә телиләр.
Сыйныф җитәкчесе: Ә хәзер А.Галимов башкаруында "Яраланган йөрәк" җырын тыңлап китик.
(җыр тыңлана)
Укучылар, җырчы бу җыры белән ни әйтергә тели?
Укучылар: Гайбәт сүз сөйләп, кеше күңелен яраларга ярамый.
Сыйныф җитәкчесе: Бик дөрес. Сүз йөртү, гайбәт сөйләү - иң зур әдәпсезлек. Журналыбызның өченче бите әнә шуңа күрә "Өеңә кереп, ашыңны ашый, читкә чыгып башыңны ашый" дип аталды да инде.
Ә дүртенче сәхифәбезнең исеме - "Тыйнаксызның эше дә җыйнаксыз". Бу сәхифәдә без әдәпле булуга кагылышлы мәсьәләләр чишәрбез.
1 "Ничек кирәк?"
Тар басмада Илдар белен Ирек очраштылар. Икесе дә велосипед җитәкләгән. Илдарга - 12, Иреккә 8 яшь. Алар бер-берсенә юл бирмиләр. Илдар: "Мин олырак, ул миңа юл бирергә тиеш",- дип уйлый. Ә Ирек: "Мин кечкенә, ул кечкенәләрне хөрмәт итәргә тиеш", - ди. Сезнеңчә ничек?
(укучыларның фикерләре тыңлана)
2.
"Ашыккан чакта"
Ашыга-ашыга мәктәпкә барганда, Мәхмүткә бер апа очрады. 
-Вакыт күпме? - дип сорады малай. Апа сәгать карап әйткәнче, ул китеп тә барды. Уйлап карагыз әле: Мәхмүт ничә хата ясаган?
(укучыларның җаваплары тыңлана)
3.
"Ни өчен кызардылар?"
Кинога билет алырга торганда, Зәйнәп акчасын төшереп җибәрде. Идәндә тәгәрәгән акчаны Җәлил тотып алды.
- Ул минем акча! - дип кычкырды Зәйнәп.
Җәлил кып-кызыл булды. Ул акчаны кызга китереп бирде.
Моны күргәч, Зәйнәп тә кызарды. Кем ни өчен кызарган?
(җаваплар тыңлана)
Бер-береңә һәм башкаларга карата тыйнаксызлык күрсәтү - шулай ук әдәпсезлек. Кызлар, малайлар бер-берсенә һәм башкаларга ихтирамлы булырга, сөйләшкәндә "тылсымлы сүзләр" кулланырга тиешләр. Сез нинди "тылсымлы сүзләр" беләсез?
Укучылар: Зинһар, рәхмәт, исәнмесез, сау булыгыз, гафу итегез һ.б.
Сыйныф җитәкчесе: Яхшы. Журналыбызның бишенче сәхифәсе "Ата-ананы тыңлаган - адәм булган, тыңламаган - әрәм 6улган" дип атала. Сезнең ата-анага хөрмәт, ихтирам күрсәтүгә кагылышлы нинди әсәрләр укыганыгыз бар?
Укучылар: "Матурлык", "Әйтелмәгән васыять", "Өч кыз", "Маякчы кызы".
Сыйныф җитәкчесе: Димәк, әти-әнине тыңламау, аларга кул селтәү, шәфкатьсезлек күрсәтү зур гөнаһ санала. Тормыштагы барлык хаталарны кичереп буладыр, ә ата-анага миһербансызлыкны кичереп булмый. Шуңа күрә ата-анага рәхимле, ачык йөзле, ярдәмчел булыгыз. Авыр сүз әйтеп, йөрәкләрен телмәгез. Карт көннәрендә аларны картлар йортларына илтеп атмагыз, мөмкин кадәр яхшы тәрбияләргә тырышыгыз. "Ата-анага кул күтәргәннең - кулы, тел күтәргәннең теле корыр", - ди халык. Әдәпле кеше беркайчан да үзендә яман гадәтләрне булдырмас. Менә шуңа күрә дә безнең журнал "Әдәп төбе - матур гадәт" дип аталды.
(укучылар әти-әниләре янында чыгыш ясыйлар: шигырьләр
сөйлиләр, җырлар җырлыйлар) 
Хәзер уйнап алсак та ярый.
Әти-әниләр белән түбәндәге уеннар уйнала:
1. "Мәкальне тап!"
Һәр гаиләдән берәр кеше чыга (укучының әнисе). Уенда катнашучыларга әдәплелек турындагы мәкальләрнең башы язылган карточкалар бирелә. Әниләр мәкальләрнең ахыры язылган карточкалар куелган җиргә капчык белән сикереп барып, тиешлесен алырга һәм балаларына китереп бирергә тиешләр. Укучы аны кычкырып укый. Дөрес җавап өчен гаилә командасына очко языла. Уен шул тәртиптә дәвам итә.
2. "Тылсымлы баскычлар"
Укучыларның әтиләре чакырыла Алар, һәр баскычка баскан саен, тылсымлы сүз әйтергә тиешләр. Мәсәлән: зинһар, мөмкин булса, рөхсәт итче, гафу ит һ.б.
3. "Аркан тартышу"

Укучылар һәм аларның әти-әниләреннән 4 команда төзелә. Сигнал буенча, ике команда аркан тартыша башлый. Каршы яктагы команданы үз ягына тартып чыгарган команда җиңүче дип табыла.
Инде табын янына рәхим итегез.
(укытучылар, әти-әниләр белән бергәләп чәй эчү)
Без бүген әдәпле, матур гадәтле булуның кайбер кагыйдәләре белән таныштык, яман гадәтләрне яхшыдан аера белергә, намуслы, акыллы, әдәпле булырга өйрәндек. Шушы матур сыйфатларга ия булсагыз, сездән киләчәктә Чын кешеләр, күңеле белән матур кешеләр чыгар.
